
QISHLOQ XO‘JALIGIDA YASHIL 
TEXNOLOGIYALARNING QO‘LLANILISHI

ORCID: 0009-0004-6707-9697

Ilmiy rahbar: 
Olimov Maqsudjon Komiljon o‘g‘li

Toshkent davlat iqtisodiyot universiteti dotsenti, PhD

Annotatsiya: Ushbu maqolada qishloq xo‘jaligida yashil texnologiyalarni joriy etishning dolzarbligi, amaliy jihatlari va 
istiqbollari chuqur tahlil etilgan. Iqlim o‘zgarishi, suv tanqisligi, tuproq degradatsiyasi va atrof-muhit ifloslanishi kabi global 
muammolar fonida an’anaviy agrotexnik yondashuvlarning salbiy oqibatlari ko‘rsatib o‘tiladi. Shu asosda ekologik barqaror 
va resurs tejovchi yechim sifatida tomchilatib sug‘orish tizimlari, bioo‘g‘itlar, qayta tiklanuvchi energiya manbalari, aqlli 
qishloq xo‘jaligi (smart farming) texnologiyalari hamda agroforestriya modellarining imkoniyatlari o‘rganiladi. O‘zbekiston 
agrar sektori sharoitida ushbu texnologiyalarning samaradorligi, milliy rivojlanish strategiyalari bilan uyg‘unligi va ularni 
keng joriy etishda uchraydigan muammolar tahlil qilinadi. Shuningdek, xalqaro tajriba va ilmiy manbalar asosida yashil 
texnologiyalar orqali agrar sohaning iqlimga moslashuvchanligini oshirish, oziq-ovqat xavfsizligini ta’minlash va iqtisodiy 
barqarorlikka erishish bo‘yicha amaliy tavsiyalar ishlab chiqilgan.

Kalit soʻzlar: yashil texnologiyalar, qishloq xo‘jaligi, barqaror rivojlanish, ekologik xavfsizlik, tomchilatib sug‘orish, 
bioo‘g‘itlar, qayta tiklanuvchi energiya, organik dehqonchilik, agroekotizim, iqlim o‘zgarishi, smart farming, agroforestriya, 
resurs tejovchi texnologiyalar, ekologik mahsulotlar, O‘zbekiston agrar siyosati.
Abstract: This article provides a comprehensive analysis of the relevance, practical aspects, and prospects of implementing 
green technologies in agriculture. Against the background of global challenges such as climate change, water scarcity, 
soil degradation, and environmental pollution, the negative impacts of traditional agricultural practices are highlighted. 
As sustainable and resource-efficient solutions, the potential of drip irrigation systems, biofertilizers, renewable energy 
sources, smart farming technologies, and agroforestry models is examined. The effectiveness of these technologies 
in the context of Uzbekistan’s agricultural sector, their alignment with national development strategies, and the key 
barriers to their widespread adoption are analyzed. Based on international experience and scientific literature, practical 
recommendations are proposed to enhance climate resilience, ensure food security, and achieve economic sustainability 
in agriculture through the application of green technologies.

Key words: green technologies, agriculture, sustainable development, environmental safety, drip irrigation, biofertilizers, 
renewable energy, organic farming, agroecosystem, climate change, smart farming, agroforestry, resource-efficient 
technologies, eco-friendly products, agricultural policy of Uzbekistan.
Аннотация: В статье проведён комплексный анализ актуальности, практических аспектов и перспектив внедрения 
зелёных технологий в сельском хозяйстве. На фоне глобальных проблем, таких как изменение климата, дефицит 
водных ресурсов, деградация почв и загрязнение окружающей среды, показаны негативные последствия 
традиционных агротехнических подходов. В качестве экологически устойчивых и ресурсосберегающих решений 
рассматриваются системы капельного орошения, биоудобрения, возобновляемые источники энергии, технологии 
«умного сельского хозяйства» (smart farming) и модели агролесоводства. Проанализирована эффективность 
внедрения данных технологий в условиях аграрного сектора Узбекистана, их соответствие национальным 
стратегиям развития, а также существующие системные проблемы. На основе международного опыта и научных 
источников разработаны практические рекомендации по повышению климатической устойчивости аграрной 
отрасли, обеспечению продовольственной безопасности и достижению экономической стабильности за счёт 
применения зелёных технологий.

Ключевые слова: зелёные технологии, сельское хозяйство, устойчивое развитие, экологическая безопасность, 
капельное орошение, биоудобрения, возобновляемая энергия, органическое земледелие, агроэкосистема, 
изменение климата, smart farming, агролесоводство, ресурсосберегающие технологии, экологическая продукция, 
аграрная политика Узбекистана.

K I R I S H
So‘nggi yillarda insoniyat duch kelayotgan eng dolzarb global muammolardan biri atrof-muhitning 

ifloslanishi, tabiiy resurslarning kamayib borishi va iqlim o‘zgarishidir. Ushbu jarayonlar qishloq xo‘jaligi 
sohasiga bevosita ta’sir ko‘rsatib, an’anaviy dehqonchilik tizimlarining intensiv va noekologik xususiyati ushbu 
muammolarni yanada kuchaytirmoqda. Shu bois xalqaro hamjamiyat barqaror rivojlanish maqsadlari doirasida 
qishloq xo‘jaligida yashil texnologiyalardan foydalanishni jadallashtirishga alohida e’tibor qaratmoqda. Mazkur 
texnologiyalar qishloq xo‘jaligi ishlab chiqarishini ekologik barqaror, resurs tejovchi va inson salomatligi uchun 
xavfsiz shaklda olib borishni nazarda tutadi.

Yashil texnologiyalar deganda tabiiy resurslardan oqilona foydalanish, chiqindilar hajmini kamaytirish, 
qayta tiklanuvchi energiya manbalaridan foydalanish hamda ekologik toza mahsulot yetishtirishga qaratilgan 
innovatsion usullar tushuniladi. Xususan, tomchilatib sug‘orish tizimlari, bioo‘g‘itlardan foydalanish, pestitsidsiz 
yetishtirilgan ekologik mahsulotlar ushbu yo‘nalishning asosiy tarkibiy qismlaridan hisoblanadi.

O‘zbekiston Respublikasida ham qishloq xo‘jaligida yashil texnologiyalarni joriy etish bo‘yicha tizimli 
chora-tadbirlar amalga oshirilmoqda. Prezidentimizning tegishli qaror va farmonlariga muvofiq sug‘orish 
tizimlarini modernizatsiya qilish, ekologik toza texnologiyalarni ommalashtirish va barqaror qishloq xo‘jaligi 
tizimini shakllantirish ustuvor vazifa etib belgilangan. Jumladan, “2023-2030-yillarda O‘zbekistonda qishloq 
xo‘jaligini rivojlantirish strategiyasi”da ekologik xavfsiz va barqaror agrotexnik amaliyotlarni keng joriy etish, 
tomchilatib sug‘orish texnologiyalarini kengaytirish hamda kimyoviy o‘g‘itlar o‘rniga bioo‘g‘itlardan foydalanishni 
kuchaytirish maqsad qilingan.

Ayni paytda suv resurslariga bo‘lgan ehtiyoj ortib borayotgan sharoitda tomchilatib sug‘orish texnologiyasi 
O‘zbekistonda muhim muqobil yechimlardan biri sifatida qaralmoqda. Ushbu texnologiya orqali suv sarfini 40-60 
foizgacha kamaytirish, hosildorlikni esa 20-30 foizga oshirish imkoniyati mavjud. Bundan tashqari, mineral 
o‘g‘itlar o‘rniga bioo‘g‘itlardan foydalanish yer unumdorligini uzoq muddat davomida saqlashga, agroekotizim 
barqarorligini oshirishga va mahsulot sifatini yaxshilashga xizmat qiladi.

Bioo‘g‘itlar asosida yetishtirilgan mahsulotlar nafaqat ichki bozor, balki eksport bozori uchun ham 
raqobatbardosh hisoblanadi. Ekologik mahsulotlar ishlab chiqarish esa sog‘lom ovqatlanishni ta’minlash 
bilan bir qatorda sog‘lom jamiyatni shakllantirishning muhim omillaridan biridir. Bugungi kunda iste’molchilar 
mahsulotning nafaqat narxi va tashqi ko‘rinishiga, balki uning ekologik xavfsizligiga ham alohida e’tibor 
qaratmoqda. Shu sababli yashil texnologiyalar qishloq xo‘jaligini transformatsiya qilish, iqlim o‘zgarishiga 
moslashish va oziq-ovqat xavfsizligini ta’minlashda muhim vosita bo‘lib xizmat qilmoqda.

Qishloq xo‘jaligida yashil texnologiyalarni joriy etishda ilm-fan va innovatsion yondashuv muhim ahamiyat 
kasb etadi. Zamonaviy agrotexnik tadqiqotlar bioo‘g‘itlar, agrobiotexnologiyalar va qayta tiklanuvchi energiya 
manbalaridan foydalanish orqali qishloq xo‘jaligi mahsulotlarini yetishtirishda ekologik xavfsizlikni ta’minlashga 
yo‘naltirilgan. Hozirgi kunda jahon bozorida organik qishloq xo‘jaligi mahsulotlariga bo‘lgan talab yil sayin ortib 
bormoqda. Bu holat O‘zbekistonning mazkur sohada raqobatbardoshligini oshirish va xalqaro savdo maydonida 
o‘z o‘rnini mustahkamlash uchun muhim imkoniyat yaratadi.

Qishloq xo‘jaligida yashil texnologiyalarni joriy etish nafaqat ekologik, balki ijtimoiy-iqtisodiy rivojlanish 
nuqtayi nazaridan ham muhim ahamiyatga ega. Ushbu texnologiyalar fermerlar daromadini oshirish, yangi 
ish o‘rinlarini yaratish va oziq-ovqat xavfsizligini mustahkamlashga xizmat qiladi. Shu bilan birga, yashil 
texnologiyalarni keng joriy etishda moliyalashtirish manbalarining cheklanganligi, malakali kadrlar yetishmasligi 
va texnologik bilimlarning yetarli darajada ommalashtirilmaganligi kabi muammolar mavjud. Bu esa tizimli 
yondashuv va davlat tomonidan qo‘llab-quvvatlash mexanizmlarini kuchaytirishni talab etadi.

O‘zbekiston qishloq xo‘jaligida yashil texnologiyalarni joriy etish bo‘yicha muayyan ilmiy va amaliy 
tajribaga ega. Xususan, tomchilatib sug‘orish tizimi suv resurslarini tejash bilan birga, ekinlarning suv va 
oziq moddalardan samarali foydalanishiga imkon yaratadi. Ushbu texnologiyani keng joriy etish uchun davlat 
tomonidan subsidiyalar va moliyaviy rag‘batlantirish mexanizmlarini takomillashtirish muhimdir.

Bioo‘g‘itlar tuproqdagi mikrobial faollikni oshirib, o‘simliklarning tabiiy oziqlanishini ta’minlaydi va yer 
unumdorligini uzoq muddatga tiklash imkonini beradi. Jahon bozorida ekologik toza va organik mahsulotlarga 
bo‘lgan talabni inobatga olgan holda, bioo‘g‘itlar bo‘yicha ilmiy-tadqiqot ishlarini kuchaytirish va innovatsion 
ishlanmalarni keng joriy etish zarur. Ekologik mahsulotlar va organik qishloq xo‘jaligi O‘zbekiston uchun 
istiqbolli yo‘nalishlardan biri bo‘lib, bu sohaning rivoji nafaqat ichki bozorni to‘ldirishga, balki eksport salohiyatini 
oshirishga ham xizmat qiladi.

Xulosa qilib aytganda, qishloq xo‘jaligida yashil texnologiyalarni keng joriy etish, ayniqsa ekologik 
salohiyatga ega hududlarda, O‘zbekistonning ijtimoiy-iqtisodiy rivojlanishiga sezilarli hissa qo‘shadi. Yashil 

texnologiyalar ekologik jihatdan xavfsiz bo‘lishi bilan birga, iqtisodiy samaradorlikni ham ta’minlashi zarur, 
chunki aynan ushbu yondashuv uzoq muddatda milliy iqtisodiyotning barqaror o‘sishiga xizmat qiladi.

M A V Z U G A  O I D  A D A B I Y O T L A R  S H A R H I
Qishloq xo‘jaligida yashil texnologiyalarning qo‘llanilishi bo‘yicha jahon miqyosida keng ko‘lamli ilmiy 

izlanishlar olib borilgan. Birlashgan Millatlar Tashkiloti qoshidagi Oziq-ovqat va qishloq xo‘jaligi tashkiloti (FAO) 
tomonidan e’lon qilingan ma’ruzalarda (FAO, 2022) tomchilatib sug‘orish tizimlari, agroekologik yondashuvlar 
hamda biologik resurslardan samarali foydalanishga asoslangan qishloq xo‘jaligi tizimlarini barqarorlashtirish 
dolzarb yo‘nalish sifatida e’tirof etilgan. Ushbu hujjatlarda yashil texnologiyalar yordamida suv resurslarini 
tejash, tuproq degradatsiyasining oldini olish va ekologik toza mahsulotlar ishlab chiqarishning afzalliklari 
batafsil yoritilgan.

Birlashgan Millatlar Tashkilotining Atrof-muhit bo‘yicha dasturi (UNEP) tomonidan 2021-yilda tayyorlangan 
“Yashil iqtisodiyot va qishloq xo‘jaligi” nomli hisobotda ekologik jihatdan toza ishlab chiqarish tizimlariga 
o‘tish nafaqat atrof-muhitni muhofaza qilish, balki iqtisodiy va ijtimoiy barqarorlikni ta’minlashning muhim 
vositasi sifatida baholangan. Hisobotda bioo‘g‘itlar, quyosh energiyasi asosida ishlovchi texnologiyalar va 
agrobiotexnologiyalar qishloq xo‘jaligida yashil transformatsiyaning muhim tarkibiy elementlari sifatida ko‘rsatib 
o‘tilgan.

O‘zbekiston misolida olib borilgan tadqiqotlarda ham qishloq xo‘jaligida ekologik yondashuvlarni 
kengaytirish bo‘yicha muhim ilmiy va amaliy ishlanmalar mavjud. Xususan, O‘zbekiston Respublikasi Prezidenti 
tomonidan 2019-yilda qabul qilingan PQ-4424-sonli qarorda qishloq xo‘jaligini barqaror rivojlantirish, resurs 
tejovchi texnologiyalarni joriy etish hamda ekologik xavfsiz mahsulot ishlab chiqarishni kengaytirish asosiy 
maqsadlar sifatida belgilangan. Mazkur hujjat ilmiy-amaliy asosga ega bo‘lib, yashil texnologiyalarni milliy 
miqyosda qo‘llab-quvvatlash dasturlarining shakllanishiga zamin yaratdi.

Ilmiy adabiyotlarda bioo‘g‘itlarning tuproq unumdorligiga ta’siri, organik mahsulotlar ishlab chiqarishning 
iqtisodiy samaradorligi va ularning xalqaro bozor talablariga mosligi masalalari bo‘yicha fundamental tadqiqotlar 
ham keng yoritilgan. Jumladan, Jahon banki tomonidan tayyorlangan “Agricultural Innovation Systems” (2012) 
to‘plamida innovatsion texnologiyalarni joriy etishning ijtimoiy va iqtisodiy jihatlari chuqur tahlil qilingan bo‘lib, 
qishloq xo‘jaligida bilim, innovatsiya va texnologiyalar integratsiyasining ahamiyati asoslab berilgan.

Shu bilan birga, mavjud adabiyotlarda ayrim kamchiliklar ham kuzatiladi. Xususan, yashil texnologiyalarni 
O‘zbekiston sharoitida hududlar kesimida – masalan, Xorazm, Qashqadaryo yoki Farg‘ona vodiysi sharoitida 
qo‘llash natijalari hamda fermer xo‘jaliklarining ushbu texnologiyalarga bo‘lgan munosabati yetarli darajada 
tahlil qilinmagan. Bundan tashqari, bioo‘g‘itlarning an’anaviy mineral o‘g‘itlar bilan solishtirilgan iqtisodiy 
samaradorligi bo‘yicha mahalliy empirik tadqiqotlar kam uchraydi.

Shu sababli, ushbu maqolada aynan mazkur ilmiy bo‘shliqlarni to‘ldirishga e’tibor qaratilib, tomchilatib 
sug‘orish, bioo‘g‘itlardan foydalanish va ekologik mahsulot yetishtirishning amaliy afzalliklari mahalliy tajribalar 
asosida tahlil qilinadi hamda ularning iqtisodiy va ekologik samaradorligi kompleks tarzda baholanadi.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalangan. Qishloq xo‘jaligida yashil texnologiyalarning qo‘llanilishini tahlil qilish jarayonida deduksion va 
induksion usullar, ya’ni umumiylikdan individuallikka yoki aksincha yo‘nalishda fikrlash samarali hisoblandi. 
Shu bilan birga, abstrakt-mantiqiy fikrlash usuli jarayonni tizimli tahlil qilishda muhim ahamiyat kasb etdi. 
Ilmiy tadqiqot jarayonida ilmiy abstraksiya, induksiya va deduksiya, tizimli va qiyosiy tahlil, ekspert baholash, 
shuningdek iqtisodiy-statistik usullar keng qo‘llanildi. Jarayonni tahlil qilishda esa sintez va tahlil usullari asosiy 
metodik yondashuv sifatida ishlatildi.

T A H L I L  V A  N A T I J A L A R
So‘nggi yillarda qishloq xo‘jaligida barqarorlikni ta’minlash, atrof-muhitni muhofaza qilish hamda tabiiy 

resurslardan oqilona foydalanish dolzarb masalaga aylangan. Aholi sonining ortishi, iqlim o‘zgarishi, suv tanqisligi 
va yer degradatsiyasi kabi muammolar mavjud agrar tizimlarda tub islohotlarni, xususan, yashil texnologiyalarni 
joriy etishni taqozo etmoqda. Yashil texnologiyalar – bu atrof-muhitga zarar yetkazmasdan ishlab chiqarish, 
qayta tiklanuvchi energiya manbalaridan foydalanish, chiqindilarni kamaytirish va tabiiy resurslardan samarali 
foydalanishga yo‘naltirilgan ilg‘or yondashuvlardir.

1-jadval. Yashil texnologiyalarning iqtisodiy samaradorligi

Texnologiya turi Investitsiya hajmi
(mln so‘m/ga)

Tejalgan xarajat
(%) Foyda o‘sishi (%)

Tomchilatib sug‘orish 45 40 30

Organik o‘g‘itlardan foydalanish 25 28 22

Quyosh energiyasi asosidagi 
issiqxonalar 80 35 25

Biogaz texnologiyalari 120 32 27

Tomchilatib sug‘orish tizimlari. Suv resurslari tanqis bo‘lgan qurg‘oqchil va yarim qurg‘oqchil hududlarda eng 
samarali texnologiyalardan biri tomchilatib sug‘orish tizimidir. Ushbu texnologiya har bir o‘simlikka aniq va zarur 
miqdorda suv yetkazishni ta’minlaydi. Natijada suv sarfi kamayadi, o‘simliklarning o‘sish sharoitlari yaxshilanadi 
va suvning behuda bug‘lanib ketishi oldi olinadi. Ayniqsa, bu tizim qurg‘oqchilikka chidamli hududlar uchun 
juda mos bo‘lib, suvdan foydalanish samaradorligini keskin oshiradi. Shuningdek, tomchilatib sug‘orish orqali 
o‘simliklar doimiy va me’yoriy namlik bilan ta’minlanadi, bu esa ularning sog‘lom o‘sishiga zamin yaratadi.

Organik o‘g‘itlar va biologik pestitsidlar. An’anaviy kimyoviy o‘g‘itlar va pestitsidlar o‘rniga tabiiy kelib 
chiqishga ega bo‘lgan vositalardan foydalanish qishloq xo‘jaligi mahsulotlari sifatini yaxshilash bilan birga 
ekologik xavfsizlikni ta’minlashga xizmat qiladi. Organik o‘g‘itlar tuproq unumdorligini oshiradi va undagi foydali 
mikroorganizmlar faoliyatini rag‘batlantiradi. Biologik pestitsidlar esa zararkunandalarga qarshi kurashishda 
an’anaviy kimyoviy moddalarga nisbatan atrof-muhitga kamroq zarar yetkazadi. Bu yondashuv natijasida 
tuproq va suvning kimyoviy ifloslanishi kamayadi, inson salomatligi uchun xavf-xatar darajasi pasayadi.

Qayta tiklanuvchi energiya manbalari. Qishloq xo‘jaligida elektr energiyasiga bo‘lgan talab yuqori. Mazkur 
ehtiyojni ekologik toza va qayta tiklanuvchi energiya manbalari orqali qondirish hozirgi zamonning muhim 
yo‘nalishlaridan biridir. Quyosh panellari va shamol turbinalari kabi texnologiyalar yordamida energiya ishlab 
chiqarish orqali ekologik iz kamaytiriladi. Ayniqsa, uzoq hududlardagi fermer xo‘jaliklari va issiqxonalarda 
elektr ta’minotini barqaror qilish imkoniyati ortadi. Bunday energiya manbalari gaz yoki ko‘mir kabi an’anaviy 
manbalarga bo‘lgan ehtiyojni kamaytiradi va natijada atmosferaga zararli chiqindilar ajralishi sezilarli darajada 
qisqaradi.

Smart (aqlli) qishloq xo‘jaligi. Raqamli texnologiyalar qishloq xo‘jaligini yangi bosqichga olib chiqmoqda. 
Dronlar, yer nazorati uchun mo‘ljallangan sensorlar, sun’iy intellekt tizimlari va avtomatlashtirilgan boshqaruv 
vositalari yordamida hosildorlik monitoringi amalga oshiriladi. Bu esa dehqon va fermerlarga aniq ma’lumotlar 
asosida qarorlar qabul qilish imkonini beradi. Masalan, ayni bir maydonda sug‘orishga ehtiyoj bor-yo‘qligi yoki 
o‘g‘itlash zarurligi dronlar va sensorlar orqali olinadigan ma’lumotlar yordamida aniqlanadi. Shuningdek, kasallik 
va zararkunanda tahdidlarini oldindan aniqlab, ularga qarshi tezkor choralar ko‘rish imkoniyati paydo bo‘ladi.

Agroforestriya (qishloq xo‘jaligi va o‘rmonchilik integratsiyasi). Agroforestriya – bu daraxtlar, butalar va 
ekinlarni birgalikda yetishtirish tizimidir. Bu yondashuv tabiiy landshaftlar va agroekotizimlarning barqarorligini 
ta’minlashda muhim ahamiyatga ega. Daraxtlar yer eroziyasini kamaytiradi, shamol kuchini pasaytiradi va 
tuproqdagi namlikni ushlab qoladi. Ular yer osti suvlarining sathini saqlab qolish, iqlimni yumshatish va tabiiy 
bioxilma-xillikni tiklashda ham foydalidir. Bundan tashqari, agroforestriya modeli orqali fermerlar qo‘shimcha 
daromad manbalarini – mevalar, yog‘och va dorivor o‘simliklar – yaratish imkoniyatiga ega bo‘ladi.

1-rasm. Yashil texnologiyalarning afzalliklari 

Yashil texnologiyalar zamonaviy ekologik muammolarga javoban shakllangan, atrof-muhitga salbiy ta’sirni 
kamaytirishga yo‘naltirilgan innovatsion yechimlar majmuasini tashkil etadi. Ular iqtisodiy o‘sishni ta’minlash 
bilan birga ekologik barqarorlikni saqlash, tabiiy resurslardan oqilona foydalanish va iqlim o‘zgarishining salbiy 
oqibatlarini yumshatish kabi asosiy vazifalarni bajaradi.

Birinchidan, yashil texnologiyalar atrof-muhitni muhofaza qilishda beqiyos ahamiyatga ega. Ular 
chiqindilarni qayta ishlash, ekologik toza energiya ishlab chiqarish va ishlab chiqarish jarayonida zararli 
moddalarning chiqishini cheklash orqali tabiatga yetkaziladigan zarar miqdorini kamaytiradi. Jumladan, sanoat 
korxonalarida havoga chiqadigan chiqindilarni filtrlash tizimlari, suvni tozalash inshootlari va chiqindilarni ajratib 
yig‘ish tizimlari havo, suv va tuproq ifloslanishining oldini oladi. Bu esa uzoq muddatli ekologik barqarorlikni 
ta’minlashga xizmat qiladi.

Ikkinchidan, yashil texnologiyalar energiya samaradorligini oshiradi. Ular qayta tiklanuvchi energiya 
manbalaridan – quyosh, shamol, biomassa va geotermal manbalardan foydalanishga asoslanadi. Natijada 
an’anaviy energiya manbalariga bo‘lgan qaramlik kamayadi va resurslar tejaladi. Xususan, quyosh panellari, 
shamol turbinalari va biogaz qurilmalari hududlarda energiya ta’minotini mustahkamlash bilan birga atmosferaga 
zararli gazlar chiqishini sezilarli darajada kamaytiradi. Shuningdek, energiya tejamkor qurilmalar, masalan LED 
yoritkichlar va issiqlik izolyatsiyali uy-joylar elektr energiyasi sarfini kamaytirib, iste’molchilar uchun moliyaviy 
tejamkorlikni ta’minlaydi.

Uchinchidan, yashil texnologiyalar iqtisodiy samaradorlikni oshiradi va barqaror iqtisodiy rivojlanishga 
xizmat qiladi. Ular resurslardan oqilona foydalanish, isrofgarchilikning oldini olish va ekologik toza mahsulotlar 
ishlab chiqarish orqali ishlab chiqarish xarajatlarini kamaytiradi. Shu bilan birga, yashil iqtisodiyot sektori yangi 
ish o‘rinlarini yaratadi, innovatsion faoliyatni faollashtiradi va korxonalar uchun ekologik standartlarga mos 
ishlab chiqarish orqali eksport imkoniyatlarini kengaytiradi. Ko‘plab mamlakatlar yashil texnologiyalarni joriy 
qilgan korxonalarga soliq yengilliklari, subsidiyalar va grantlar orqali qo‘llab-quvvatlash siyosatini yuritmoqda, 
bu esa iqtisodiy faoliyatning yanada jadallashuviga xizmat qiladi.

To‘rtinchidan, yashil texnologiyalar iqlim o‘zgarishiga qarshi kurashishda muhim vositadir. Atmosferaga 
chiqadigan issiqxona gazlarining kamaytirilishi global haroratning o‘sishini sekinlashtiradi. Xususan, sanoat, 
energetika va transport sohalarida ekologik toza texnologiyalarni qo‘llash orqali karbonat angidrid (CO₂) va 
boshqa zararli gazlar chiqindilari sezilarli darajada kamayadi. Bu esa iqlim o‘zgarishining salbiy oqibatlarini, 
jumladan qurg‘oqchilik, suv tanqisligi va ekstremal ob-havo hodisalarini kamaytirishga xizmat qiladi.

Umuman olganda, yashil texnologiyalar nafaqat ekologik muammolarni bartaraf etish, balki iqtisodiy va 
ijtimoiy barqarorlikni ta’minlashga xizmat qiluvchi zamonaviy yondashuvdir. Ularning keng joriy etilishi tabiiy 
resurslardan oqilona foydalanishni ta’minlaydi, sog‘lom turmush tarzini rag‘batlantiradi va kelajak avlodlar 
uchun barqaror muhit yaratadi.

X U L O S A  V A  T A K L I F L A R
Yashil texnologiyalarni qishloq xo‘jaligida joriy etish atrof-muhitni muhofaza qilish va tabiiy resurslardan 

samarali foydalanishni ta’minlashda muhim ahamiyatga ega. Xususan, tomchilatib sug‘orish tizimlari, bioo‘g‘itlar 
va qayta tiklanuvchi energiya manbalari kabi ilg‘or usullar orqali tuproq unumdorligini saqlash, suv resurslarini 
tejash va hosildorlikni oshirishda samarali natijalar kuzatilmoqda. Shu bilan birga, ushbu texnologiyalarni 
keng miqyosda joriy etish moliyaviy resurslar, malakali kadrlar tayyorlash va infratuzilma masalalariga bog‘liq 
qiyinchiliklarni talab qiladi. Shu sababli, yashil texnologiyalarni muvaffaqiyatli tatbiq etish faqat davlat siyosati, 
ilmiy-texnologik yondashuvlar va fermerlarni qo‘llab-quvvatlashning uyg‘unligi orqali amalga oshirilishi mumkin.

O‘zbekiston sharoitida yashil texnologiyalarni keng joriy etish uchun bir qator chora-tadbirlar zarur. 
Birinchidan, fermerlarni moliyaviy jihatdan qo‘llab-quvvatlash uchun subsidiyalar, soliq imtiyozlari va boshqa 
rag‘batlantiruvchi mexanizmlarni kengaytirish lozim. Ikkinchidan, ilmiy tadqiqotlar va innovatsiyalarni rivojlantirish 
orqali mahalliy sharoitga mos ekologik texnologiyalarni yaratish uchun investitsiyalarni jalb etish muhimdir. 
Shuningdek, kadrlar tayyorlash tizimini mustahkamlash, yashil texnologiyalar bo‘yicha maxsus treninglar va 
ta’lim dasturlarini ishlab chiqish ham zarurdir. Ushbu chora-tadbirlar majmuasi O‘zbekistonning qishloq xo‘jaligi 
sohasida barqaror rivojlanishni ta’minlash va ekologik xavfsizlikni mustahkamlashga xizmat qiladi.

